
Na prijedlog Udruženja 

poslodavaca FBiH 

predsjedavajući Zastupničkog 

doma Parlamenta Federacije 

Bosne i Hercegovine Edin 

Mušić 06. juna 2018. godine 

organizirao je radni sastanak u 

Kabinetu predsjedavajućeg. 

Sastanku su prisustvovali direktor Udurženja Mladen Pandurević, generalni direktor 

Centrotransa Safudin Čengić, generalna direktorica GS Tvornice mašina Travnik 

Snježana Köpruner, direktor Sektora maloprodaje Klasa Nedžad Šadić i vlasnik 

kompanije Alma Ras Džemal Memagić. 

Tema razgovora je bila inicijativa Udruženja poslodavaca FBiH da se u proces 

donošenja propisa uključe reprezentativni socijalni partneri u FBiH obzirom da se 

primjena tih propisa odnosi na uslove i način poslovanja kao i poslovno okruženje. Istu 

inicijativu poslodavci su uputili i Vladi Federacije BiH kao i Domu naroda Parlamenta 

Federacije BiH. 

Cijeneći poslodavce kao jedan od najznačajnijih segmenata svakog društva koji stvaraju 

nove vrijednosti i pružaju usluge građanima predsjedavajući Mušić je podržao istu sa 

čim će upoznati Kolegij Zastupničkog doma PFBiH.      

Predsjedavajući Zastupničkog doma PFBiH 
Edin Mušić podržao inicijativu Udruženja 

poslodavaca FBiH 



Vlada Federacije BiH utvrdila je 07.06.2018. godine na sjednici u Sarajevu prijedloge 

dva važna zakona kojima se provode ciljevi iz Reformske agende. Riječ je o Prijedlogu 

zakona o doprinosima i Prijedlogu zakona o porezu na dohodak, pripremljenim nakon 

javne rasprave na temelju zaključaka oba doma Parlamenta Federacije BiH. 

Oba prijedloga zakona su upućena u parlamentarnu proceduru. 

 

Kako iz Vlade kažu, cilj Prijedloga zakona o doprinosima je da, uz nižu zbirnu stopu 

doprinosa i proširenje osnovice za obračun, bude povećan obuhvat obveznika 

doprinosa i zadrži neutralan utjecaj na prihode izvanbudžetskih fondova, te smanjena 

krutost sistema doprinosa u Federaciji BiH u odnosu na zemlje u okruženju i ostale 

evropske zemlje. 

 

Novim rješenjima ukidaju se doprinosi na teret poslodavca, a zbirna stopa doprinosa 

smanjuje se sa sadašnjih 41,5 posto na 33,5 posto. Istovremeno je proširena osnovica 

za obračun doprinosa, osim na plaće i na naknade za obrok i regres. 

 

Prijedlog zakona o porezu na dohodak obuhvata oporezivanje dohotka fizičkih osoba. 

Njime je proširena porezna osnovica dohotka, zbog povezanog sistema plaće i u 

oporezivanje uključene i do sada neoporezive naknade, kako bi stope doprinosa mogle 

biti smanjene, bez ugrožavanja naplate doprinosa u vanbudžetske fondove, a posebno 

PIO. 

 

“Osnovni princip je bio proširenje osnovice za obračun poreza i doprinosa i da se na 

Vlada FBiH utvrdila prijedloge zakona o doprinosima 
i porezu na dohodak 



određeni način smanji ova stopa. Do sada smo imali doprinose po pitanju plaća i 

naknada 41,5 posto, ali je njena specifičnost osim visine i problem što su tu bile 

komplikacije odnosno specifičan način obračuna. U novom zakonu, osim toga što smo 

htjeli rasteretiti cijenu rada, htjeli smo olakšati i sam obračun doprinosa. On je u 

Prijedlogu zakona o doprinosima 33,5 posto i sastoji se od naknada za penzijsko 18,5 

posto na bruto plaću, 13,5 posto na zdravstvo i 1,5 posto na nezaposlenost”, rekla je 

novinarima dopremijerka i federalna ministrica finansija Jelka Milićević. 

 

U zakonima su prepoznata 

primanja iz šest osnova – 

primanja iz nesamostalnog 

rada, to su rad zaposlenika 

kod poslodavca. Drugo je 

dohodak iz samostalnog 

rada, a to su ugovori o djelu, 

rad u komisijama, 

zastupničkim organima i 

povremeni poslovi kod poslodavaca pod određenim osnovama. 

 

Tu je i dohodak od imovine i imovinskih prava, odnosno iznajmljivanja ili ostvarivanje 

prava od prodaje nekretnina. 

 

“Primanja iz finansijskih ulaganja po prvi put i prihodi od isplate dividentnih se 

oporezuju. Uz to imamo i dio od kamata, gdje se samo na oročenu štednju oporezuje 

po stopi od deset posto i ostalih prihoda koji su prihodi za posebne sportske radnike, 

umjetnike, odnosno ljude u sportu i kulturi”, rekla je Milićević. 

Iz Udruženja poslodavaca Federacije Bosne i Hercegovine pozdravljaju ponovno 

aktiviranje rada Vlade Federacije Bosne i Hercegovine i rad na donošenju reformskih 

zakona. Nažalost, prijedlozi zakona o doprinosima i porezu na dohodak FBiH koje je  

utvrdila Vlada FBiH, iako nazvani reformskim, u suštini su više kozmetički, nego 

reformski. U Udruženju poslodavaca FBiH su svjesni da je slanje ovih prijedloga zakona 

u parlamentarnu proceduru direktna posljedica pritiska predstavnika određenih 

međunarodnih finansijskih organizacija, ali je najmanje što se od Vlade FBiH moglo 

očekivati jeste 

da predlože 

zakone o 

doprinosima i 

porezu na 

dohodak koji će 

biti reformski po 

svojoj suštini,  a 

ne samo po 

nazivu. 

U obrazloženju za donošenje ovih prijedloga zakona se tvrdi da se radi o neutralnoj 

reformi, što uopće nije tačno. Kalkulacije koje je uradilo Udruženje poslodavaca FBiH 

govore da će ukoliko se ovi zakoni usvoje prihodi države biti povećani za 1,5-2 posto. 

Čak i da se radi o neutralnoj reformi, a ne radi se, postavlja se pitanje zašto raditi na 

5 

Vladini prijedlozi zakona o doprinosima i porezu na 
dohodak rasterećuju više, a dodatno opterećuju niže 

plaće u FBiH 



nečemu četiri godine, a da pri tome neće biti nikakvih promjena. Naročito, ne 

rasterećenja privrede i povećanja plaća radnika u privatnom sektoru, što je jedan od 

ciljeva reformske agende. 

Iz Udruženja poslodavaca FBiH naglašavaju da bi, ukoliko se usvoje, predloženi 

prijedlozi zakona o doprinosima i porezu na dohodak, doveli do rasterećenja viših plaća 

koje dobijaju zaposleni u javnom sektoru, dok bi niže plaće bile dodatno opreterećene, 

što bi dovelo do novih nameta u realnom sektoru koji je i sada po velikim pritiskom 

različitih davanja prema državi. 

„Umjesto 

rasterećenja 

realnog sektora, 

usvajanje ovih 

prijedloga zakona 

bi dovelo do novih 

opterećenja", 

naglašavaju iz 

UPFBiH. 

U Udruženju 

poslodavaca FBiH očekuju i nadaju se da će zastupnici i delegati u Parlamentu 

Federacije BiH djelovati u interesu onih koji su ih birali, pokazati ekonomski patriotizam 

i odbiti da štite interese MMF-a, na taj način što neće usvojiti prijedloge zakona o 

doprinosima i porezu na dohodak u obliku koji je predložila Vlada FBiH. Sigurni smo da 

stranke neće preuzeti rizik, glasajući za predložene zakone, četiri mjeseca pred izbore. 

Udruženje poslodavaca 

FBiH je 08. juna 2018. 

godine, s ciljem upućivanja 

u parlamentarnu proceduru 

po skraćenom postupku, 

dostavilo klubovima 

zastupnika i klubovima 

Doma naroda, kao i 

predsjedavajućim oba 

doma Parlamenta FBiH prijedloge i izmjene pet zakona. Radi se o Zakonu o 

zdravstvenom osiguranju, Zakonu o fiskalnim sistemima, Zakonu o privatizaciji 

preduzeća, Zakon o profesionalnoj rehabilitaciji, osposobljavanju i zapošljavanju lica sa 

invaliditetom, te o Zakonu o cestovnom prevozu. 

Predložene izmjene i dopune podrazumijevanju bitno poboljšanje poslovnog 

ambijenta, smanjenje opterećenja rada, smanjenje sive ekonomije, povećanje 

konkurentne sposobnosti privrednih subjekata, a doprinijet će i novom zapošljavanju 

na području Federacije BiH. 

Udruženje je pripremilo izmjene i dopune zakona u skladu sa međunarodnim 

konvencijama, europskim direktivama i zakonodavstvom zemalja iz okruženja i 

Europske unije, a njihovo usvajanje pozitivno će uticati na cjelokupnu društvenu 

zajednicu. 

U prostorijama Udruženja banaka BiH 05. juna 2018. godine održana je sjednica 

Upravnog odbora Grupacije poslodavaca iz oblasti finansijskog poslovanja. 

Nakon usvajanja zapisnika sa 

prethodne sjednice, 

predsjednica pregovaračkog tima 

za potpisivanje Kolektivnog 

ugovora za granu finansija za 

teritoriju FBiH Mirela Korić 

obavijestila je članove o 

ishodima sastanka sa 

pregovaračkim timom 

Samostalnog sindikata radnika u finansijskim organizacijama BiH. Naime, pregovarački 

timovi nisu uspjeli usaglasati pitanja koja se odnose na najnižu plaću, naknade plaće po 

osnovu prekovremenog i noćnog rada, kao i naknada za rada u dane državnih praznika 

i vikenda i naknade za minuli rad. 

Članovi Upravnog odbora Grupacije zauzeli su jedinstven stav po ovim pitanjima, te će 

konačan prijedlog Kolektivnog ugovora sa ugrađenim stavovima Grupacije biti upućen 

Sindikatu. 

Na sjednici se također raspravljavalo i o održavanju III izborne Skupštine Grupacije 

poslodavaca iz oblasti finansijskog poslovanja. Utvrđeno je da će se sjednica održati 20. 

juna 2018. godine u Hotelu Bosnia. 

Na III izbornoj 

skupštini 

Grupacije 

poslodavaca iz 

oblasti finansijskog 

poslovanja pri 

Udruženju 

poslodavaca FBiH 

održanoj 20. juna 

2018. godine 

izabrano je novo rukovodstvo i doneseni novi dokumenti koji će unaprijediti rad 

Grupacije. 

Nakon razmatranja i usvajanja zapisnika sa prethodne Skupštine i Izvještaja o radu za 

period 2016 – 2018., članovi Skupštine su usvojili i Pravilnik o izmjenama i dopunama 

Pravilnika o organizaciji i radu Grupacije. Pravilnik je jasnije definisao određene 

odredbe kao što su način glasanja, sastav Skupštine i Upravnog odbora, a uvedena je i 

mogućnost eletronskog sazivanja sjednica Upravnog odbora. 

Na Skupštini je donesen i Poslovnik o radu Skupštine kojim se uređuje sastav i način 

izbora predsjednika i članova Skupštine Grupacije, prava i dužnosti članova, način rada, 

te druga pitanja od značaja za rad Skupštine, kao i izabran novi predsjednik Skupštine i 

članovi Upravnog odbora. 

Članovi Upravnog odbora Grupacije poslodavaca iz oblasti finansijskog poslovanja pri 

Udruženju poslodavaca FBiH odražali su 27. juna 2018. godine I konstituirajuću 

sjednicu. Na sjednici je za predsjednika Upravnog odbora izabran Senad Redžić iz 

Udruženja banaka BiH, a za potpredsjednika Ivan Luburić iz Udruženja društava za 

osiguranje FBiH. 

Na sjednici se također raspravljalo i o statusu Kolektivnog ugovora za granu finansija za 

teritoriju Federacije Bosne i Hercegovine, te je zaključeno da će Grupacija poslodavaca 

iz oblasti finansijskog poslovanja pri UPFBiH u narednom periodu uputiti odgovor 

Samostalnom sindikatu radnika finansijskih organizacija FBiH sa prijedlogom za 

nastavak pregovora za zaključenje kolektivnog ugovora. 

I konstituirajuća sjednica UO Grupacije poslodavaca 
iz oblasti finansijskog poslovanja pri UPFBiH 

Sjednica Upravnog odbora Udruženja poslodavaca 
Kantona Sarajevo 

U prostorijama kompanije dm drogerie markt 26. juna 2018. godine održana je IV 

redovna sjednica Upravnog odbora Udruženja poslodavaca Kantona Sarajevo. 

Na sjednici se raspravljalo o radnom materijalu Zakona o dualnom obrazovanju, Nacrtu 

Zakona o izmjenama i dopunama Zakona o socijalnoj zaštiti, zaštiti civilnih žrtava rata i 

zaštiti porodice sa djecom, te o inicijativama Udruženja poslodavaca FBiH u proteklom 

periodu. 



Članovi Upravnog odbora imali su primjedbe na radni materijal Zakona o dualnom 

obrazovanju, a koje su se većinom odnosile na član 34. i 35., odnosno na materijalno i 

finansijsko obezbjeđenje učenika, te na članove 31. i 32, odnosno odredbe koje 

definišu licence za mentore, kao i na član 15. u kojem se govori o formama ugovora 

između poslodavaca i škola. Poslodavci su stava da je ove odredbe potrebno jasnije 

definisati, te uključiti i druge načine (izvore) finansiranja učenika. 

Udruženje poslodavaca Kantona Sarajevo će pripremiti primjedbe i sugestije na radni 

materijal Zakona o dualnom obrazovanju u kojem će tražiti izmjene određenih članova 

i preciznije definisanje nejasnih odredbi, te će iste biti dostavljene nadležnom 

ministarstvu. 

Nadalje, jedna od tačaka dnevnog reda je bila i informacija o inicijativama Udruženja 

poslodavaca FBiH koje su upućene Vijeću ministara BiH i domovima Parlamenta FBiH, a 

sa ciljem unapređenja poslovnog ambijenta u FBiH i BiH. Članovi Upravnog odbora 

Udruženja poslodavaca Kantona Sarajevo podržali su rad i aktivnosti federalnog 

Udruženja kada su ovakvi zahtjevi u pitanju. 

Pod tačkom razno, članovima UO je prezentovana informacija o formiranoj radnoj 

grupi u sklopu Ministarstva komunalne privrede i infrastrukture KS, a koja će raditi na 

regulisanju odlaganja, odvoza i zbrinjavanja otpada. Udruženje poslodavaca KS je u 

grupu 

Na sjednici se pod tačkom tekuća pitanja govorilo o tek formiranoj Radnoj grupi u 

sklopu Ministarstva komunalne privrede i infrastrukture KS, a koja radi na regulisanju 

odlaganja, odvoza i zbrinjavanja otpada. Udruženje poslodavaca KS je u ovu grupu 

imenovalo dva predstavnika koja će nastojati uticati na promjenu trenutnog cjenovnika 

usluga za odvoz otpada i uspostavi što kvalitetniji rad ovih službi. 

Kasim Kotorić je 

izabran za 

predsjednika 

Upravnog odbora 

Grupacije poslodavaca 

ZDK pri UPFBiH, za 

potpredsjednike 

Mladen Ivešić i 

Ibrahim Meškić, dok 

su za članove UO 

izabrani Suad Roša, Josip Jukić, Admir Čakrama, Maid Buljubašić, Sulejman Haračić, 

Vladimir Franjić, Džemal Rošić, Zoran Stapić, Enes Karić, Ernes Đelmić, Dinka Semić, 

Ekrem Oruč, Ismet Begić i Salih Čajdro.  

Alma Zaimović je izabrana za predsjednicu, a Sulejman Haračić za potpredsjednika 

Skupštine Grupacije poslodavaca Zeničko-dobojskog kantona pri Udruženju 

poslodavaca Federacije BiH na izbornoj Skupštini Grupacije poslodavaca ZDK koja je 

danas održana u Zenici. 

„Uloga našeg Udruženja je da kroz tripartitni ciljani dijalog sa Vladom i sindikatima 

učestvujemo u kreiranju povoljnijeg poslovnog ambijenta.  Upravni odbor Grupacije 

poslodavaca ZDK mora rješavati probleme koje imamo u segmentu obrazovanja i 

zdravstva a koji su na nivou kantona. Moramo se aktivnije uključiti u pregovore o 

12 

Kasim Kotorić izabran za predsjednika Grupacije 
poslodavaca ZDK pri UPFBiH 



donošenju kolektivnih granskih ugovora, jer je dosadašnji pristup bio dosta opušten. U 

naredne dvije godine moramo postati ravnopravan partner Vladi i Sindikatu", kazao je 

Kasim Kotorić, novoizabrani predsjednik Grupacije poslodavaca ZDK pri UPFBiH. 

Dosadašnji predsjednik i aktuelni potpredsjednik UO Grupacije poslodavaca ZDK pri 

UPFBiH upoznao je članove Skupštine sa aktivnostima Grupacije u posljednje dvije 

godine. 

„Grpacija poslodavaca ZDK je radila na poboljšanju postojeće zakonske regulative, 

podnošenju inicijativa za donošenje novih zakonskih i podzakonskih akata u cilju 

poboljšanja poslovnog ambijenta, zatim smanjenju fiskalnih i parafiskalnih nameta, kao 

i aktivno učestvovala u tripartitnom socijalnom dijalogu u okviru Ekonomsko-socijalnog 

vijeća ZDK. Održali smo veliki broj sastanaka sa predstavnicima ministarstava i drugih 

nadležnih institucija u nastojanju da poboljšamo uvjete poslovanja na području ZDK, ali 

i cijele FBiH", istaknuo je Meškić. 

Tokom skupštinske rasprave poslodavci su u prvi plan stavili problem nedostatka 

kvalificirane radne snage te naglasili potrebu aktivnijeg uključivanja u donošenje 

izmjena zakona iz oblasti obrazovanja, kako bi se vratila obavezna praksa u srednje 

škole. Također je istaknuta potreba da ukoliko već kvalificirana radna snaga napušta 

BiH i odlazi raditi u zemlje EU, da se bh. poslodavcima omogući da angažiraju radnike iz 

inostranstva. 

Novi Upravni odbor Grupacije poslodavaca ZDK pri UPFBiH je zadužen da izradi i 

Skupštini predloži plan rada i finansijski plan za 2018. godinu. 

Skupština Grupacije poslodavaca ZDK usvojila je Izvještaj o radu, a usvojen je i Pravilnik 

o organizaciji i radu Grupacije proslodavaca ZDK pri UPFBiH.  

Pregovarački timovi Udruženja 

poslodavaca FBiH i Sindikata 

metalaca FBiH za potpisivanje 

kolektivnog ugovora za 

djelatnost metala održali su 

sastanak 14. juna 2018. godine, 

na kojem se raspravljano o 

spornim uredbama kolektivnog 

ugovora, a zbog kojih su bili 

prekinuti prethodni pregovori. 

Naredni sastanak pregovaračkih timova održat će se u drugoj polovini juna na kojem se 

očekuje usaglašavanje spornih odredbi. 

Sastanak pregovaračkih timova za potpisivanje 
kolektivnog ugovora za djelatnost metala 

Poslovna zajednica političkim strankama: Nemojte 
nas zloupotrebljavati u predizborne svrhe 

Udruženje poslodavaca Federacije Bosne i Hercegovine, Vanjskotrgovinska komora BiH 

i Privredna/gospodarska komora FBiH pozivaju zvaničnike političkih stranaka u BiH da u 

aktuelnoj izbornoj kampanji ne koriste poslovnu zajednicu i kompanije radi prikupljanja 

glasova birača i jeftinih političkih poena. 

Ove tri organizacije koje okupljaju poslodavce iz FBiH i BiH traže od zvaničnika 



političkih stranaka da ne koriste uspješne poslovne rezultate kompanija za vlastitu 

političku promociju, niti pak da diskreditirajući uspješne privrednike i kompanije 

pokušavaju privući glasače i dobiti koji glas više na predstojećim izborima. Ističu da 

promocija poslovne zajednice i kompanija u predizborne svrhe, jednako kao i 

diskreditacija može nanijeti više štete, nego koristi poslovnom imidžu i poslovanju 

kompanija. 

Poslovnoj zajednici je primarni interes stvaranje boljeg društveno-ekonomskog 

ambijenta i uvjeta za razvoj i širenje poslovanja, otvaranje novih radnih mjesta i 

suzbijanje sive ekonomije. U tom segmentu je poslovnoj zajednici potrebna podrška 

izabranih predstavnika vlasti i opozicije u izvršnim i zakonodavnim tijelima, koja je do 

sada uglavnom izostajala. 

Upravo iz razloga nedostatka podrške i nedonošenja reformskih zakonskih rješenja koja 

će biti u interesu razvoja privrede, zapošljavanja, borbe protiv sive ekonomije, iz 

UPFBiH, P/GFBiH i VTK BiH traže od zvaničnika političkih stranaka da se uzdrže od (zlo)

upotrebe poslovne zajednice i kompanija iz FBiH. 

Tri organizacije pozivaju aktuelne predstavnike u izvršnoj i zakonodavnoj vlasti u 

Federaciji BiH da umjesto korištenja poslovne zajednice i kompanija u predizborne 

svrhe, iskoriste vrijeme do isteka mandata za donošenje ključnih reformskih zakona u 

formi koja će olakšati poslovanje kompanijama u Federaciji BiH. Podsjećaju da je Vlada 

FBiH u parlamentarnu proceduru uputila prijedloge zakona o doprinosima i porezu na 

dohodak, čije odredbe ni na koji način neće pomoći stvaranju povoljnijeg poslovnog 

ambijenta, ukoliko se u njih ne ugrade primjedbe i prijedlozi UPFBiH, P/GFBiH i VTK 

BIH. 

Na III sjednici Savjeta projekta "Promocija dualnog obrazovanja putem pilot projekta i 

edukacije" prezentovan je Izvještaj o realizaciji projektnih aktivnosti za period  april-

maj 2018. godine i Informacija o pripremi planiranih projektnih aktivnosti za period 

juni-august 2018. godine. 

Sjednica je održana 

07. juna 2018. 

godine, a 

prisustvovali su joj 

predstavnici općine 

Vogošća i Novi Grad 

Sarajevo, Zavoda za 

zapošljavanje KS, 

Ministarstva za 

obrazovanje, nauku 

i mlade KS, Srednje škole za saobraćaj i komunikacije, Mješovitog srednjoškolskog 

Centra Vogošća i predstavnici kompanije Centrotrans. 

Koordinator Projekta Zlatan Dedić prisutne je informisao o dva edukacijska seminara 

na kojima su učesnici imali priliku čuti više o jačanju kapaciteta ciljnih grupa u dualnom 

obrazovanju i saradnji kompanija i srednjih strukovnih škola u dualnom obrazovanju. 

Predstavnici kompanije Centrotrans iz Sarajeva, koji su kroz projekat obučavali 18 

učenika iz Srednje škole za saobraćaj i komunikacije i Mješovitog srednjoškolskog 

Održana III sjednica Savjeta projekta “Promocija 
dualnog obrazovanja putem pilot projekta i 

edukacije“ 



Centra Vogošća, su naglasili da je praktična nastava obavljena na zavidnom nivou, te da 

su škole i kompanija uskladili kurikulume. Napomenuli su da će nekoliko učenika u 

skorijem roku biti zaposleni u ovoj kompaniji, što je i jedan od ciljeva projekta, 

odnosno, smanjenje broja nezaposlenih u FBiH. 

Koordinator Projekta je članovima Savjeta predstavio aktivnosti koje će se provoditi u 

narednom periodu, te predstavio kanale promocije dualnog obrazovanja koje predviđa 

Projekat ali koji će se odvijati i nakon njegove implementacije. 

Udruženje poslodavaca je svjesno važnosti dualnog obrazovanja i zasigurno će nastojati 

promovisati i učestvovati u kreiranju što boljeg i kvalitetnije školstva u Federaciji BiH. 

Članovi Savjeta su pozdravili napore Udruženja poslodavaca FBiH u realizaciji 

projektnih aktivnosti, te naglasili da očekuju brojno uključivanje poslodavaca u proces 

uvođenja dualnog obrazovanja u Federaciji BiH. 

Održana III sjednica Savjeta projekta “Promocija 
dualnog obrazovanja putem pilot projekta i 

edukacije“ 

Udruženje poslodavaca FBiH u partnerstvu sa Srednjom školom sa saobraćaj i 

komunikacije Sarajevo, Srednjoškolskim centrom Vogošća, Javnom ustanovom „Služba 

za zapošljavanje KS", općinama Kantona Sarajevo, te kompanijom Centrotrans dd 

Sarajevo implementira projekat „Promocija dualnog obrazovanja na osnovu pilot 

projekta i edukacije". Projekat se provodi u sklopu krovnog projekta ''Lokalna 

partnerstva za zapošljavanje u BiH'', jednog od 19 takvih partnerstava uspostavljenih u 

zemlji kojeg Europska unija finansira sa četiri miliona eura, a provodi Međunarodna 



organizacija rada (ILO), s ciljem prekvalifikacije skoro 2.000 nezaposlenih osoba i 

zapošljavanje najmanje njih 620 u 22 općine u BiH. 

Kao jedna od 

glavnih aktivnosti 

projekta jeste i 

organizacija tri 

edukacijska 

seminara za 

interesne grupe. 

Treći edukacijski 

seminar 

interaktivnog 

karaktera 

Udruženje poslodavaca FBiH na temu „Uloga općina i javnih zavoda za zapošljavanje u 

razvoju dualnog obrazovanja" održalo je 19. juna 2018. godine na kojem su učesnici 

radili u grupama na temu uspostavljanja info pulta, jednog od alata za  promociju 

dualnog obrazovanja. 

Info pult bi bilo mjesto gdje bi se dobivale sve potrebne informacije o dualnom 

obrazovanju, obrazovanju odralasih, podaci o radnoj snazi, ponudama za posao itd. 

Grupa koju su sačinjavali predstavnici kompanija i škola donijeli su sljedeće zaključke: 

- Omogućiti javni pristup informacijama o profilima radnika koji su potrebni tržištu 

rada, kao i koju vrstu kompetencija i vještina imaju prijavljene osobe i to elektronskim 

putem i direktnim kontaktom sa osobama zaposlenih na info pultu 

- Omogućiti direktno povezivanje korisnika sa savjetnicima info pulta i službi za 

zapošljavanje 

- Ojačati svijest javnog mijenja o potrebi info pulta, kao i donijeti adekvatna zakonska 

rješenja i finansijsku podršku za uspostavljanje info pulta. 

Ovaj pult treba pružiti 

informacije o uslovima 

školovanja, najplaćenijim i 

najtraženijim 

zanimanjima, s kojim 

firmama se provodi 

praksa, na koji način se 

vrši plaćanje nadoknada, 

te prikazati rezultate 

dualnog obrazovanja i pružiti pomoć u informisanju roditelja. Nadalje, organizovati info 

pult u kontekstu karijernog centra kroz koji bi se organizovale posjete škola, 

kompanijama i promovisali primjeri dobre prakse, a presudni za umrežavanje svih 

aktera su poslodavci, zaključak je radne grupe u kojoj su učestvovali predstavnici 

općina i zavoda za zapošljavanje. 

Učesnici seminara zaključili su da je neophodno ojačati saradnju između škola i 

privatnog sektora i načiniti detaljnu analizu potreba tržišta rada. Također, potrebno je 

namjenska sredstva za nezaposlene, kao i ulaganja iz domaćih i međunarodnih fondova 

programski usmjeriti na dualno obrazovanje, odnosno na praksu, obuku i školovanje. 

Ovaj dokument je napravljen uz finansijsku pomoć Europske unije. Stavovi izraženi u 

dokumentu nisu odraz službenih stavova Europske unije.  

U Beogradu se od 6. do 8. juna 2018. godine održala regionalna konferencija 

„Budućnost države blagostanja na Zapadnom Balkanu" koja je okupila više od 200 

ključnih aktera sa Zapadnog Balkana i iz država članica EU, razvojnih partnera, 

organizacija civilnog društva, predstavnika akademske zajednice i socijalnih partnera. 

Ispred Udruženja poslodavaca FBiH na konferenciji je učestvovala Mersiha Jusić. 

Trodnevni skup je obuhvatio četiri panel diskusije i 13 tematskih radnih grupa 

posvećeni specifičnim aspektima pitanja države blagostanja. Pored toga, konferencija 

je pokrenula dvije regionalne inicijative koje će dalje raditi na unapređivanju države 

blagostanja u regionu: Inicijativu za unapređeno upravljanje u socijalnom sektoru na 

Zapadnom Balkanu i Inicijativu za politike budućnosti države blagostanja. 

Izazovi sa kojima se suočavaju države Zapadnog Balkana su veliki. Većina zemalja ima 

veoma nizak bruto domaći proizvod, nepovoljnu socijalnu situaciju, visoku 

nezaposlenost i neadekvatne ishode u sferi obrazovanja i zdravstva, te neefikasnu 

izvršnu vlast i administraciju. Regionalno specifične izazove predstavljaju visoka 

emigracija, veliki udio dugotrajne nezaposlenosti, kao i rasprostranjena siva ekonomija. 

U budućnosti može se očekivati da će na države blagostanja posebno uticati i 

intenziviranje promena u strukturi domaćinstva i ubrzanje europskih integracija. 

Regionalna inicijativa nastoji da pruži dodatni doprinos tako što će uticati na postojeće 

procese usmjerene na održive reforme u regionu, kao što su ekonomsko upravljanje i 

programi ekonomskih reformi, proces pregovora o pristupanju EU, programi reformi 

politike zapošljavanja i socijalne politike. Jedan od ciljeva je unapređenje socijalne 

dimenzije europskih integracija na Zapadnom Balkanu. 

U Sarajevu je 12. juna 2018. godine održana konferencija "Poslovna zajednica i ciljevi 

održivog razvoja u BiH” s ciljem podizanja svijesti o ulozi preduzeća u ostvarivanju 

ciljeva održivog razvoja. Konferencija koja je okupila više od 400 predstavnika svih 

nivoa vlasti, poslovne i akademske zajednice, je organizovana u okviru projekta 

„Podrška pripreme za implementaciju ciljeva održivog razvoja i angažiranje privatnog 

sektora“ koji finansira Ambasada Švedske u Bosni i Hercegovini, a implementira tim 

Ujedinjenih nacija u BiH. Ispred Udruženja poslodavaca FBiH na konferenciji je 

učestvovao Zlatan Dedić. 

Učesnici konferencije imali su priliku osvrnuti se na globalne teme u kontekstu Bosne i 

Hercegovine, uključujući, između ostalog otvaranje kvalitetnih radnih mjesta i njihov 

uticaj na imidž i konkurentnost preduzeća. 

Jedan od panela bio je posvećen dostojanstvu rada koje čini kompanije konkurentnijim. 

Mersed Čamdžić, direktor kompanije Mistral kazao je kako IT sektor zadnjih godina 

doživljava munjevit rast, te manjak kadra sigurno nije nešto sa čim se suočava BiH, već 

je to generalno globalni problem i ostalih država u svijetu. 

Ono u čemu su se posebno složili svi tokom konferencije, jeste činjenica da bez ljudi 

nema dobrog biznisa, nema klijenata, nema naplate, nema poslova... 

Konferencija je završila pozitivnim mišljenjima, te ujedno i bila prilika za preduzeća koja 

žele da održivi razvoj bude sastavni dio njihovih osnovnih djelatnosti i poslovnih 

modela iskažu svoju zajedničku predanost i da doprinesu ostvarenju Agende 2030 u 

Bosni i Hercegovini. 

Američka trgovačka komora (AmCham) u BiH predstavila je 12. juna 2018. godine svoj 

prvi  ''Bijeli papir'' i akcijski plan za realizaciju ''Bijelog papira''. U pitanju je  dokument u 

kojem su predstavljene prepreke koje stoje na putu američkim te drugim 

međunarodnim investitorima, domaćim kompanijama, članovima Američke trgovačke 

komore, ka uspješnom poslovanju u BiH. Predstavljanju „Bijelog papira" ispred 

Udruženja poslodavaca FBiH je prisustvovao Zlatan Dedić. 

Prepreke su dijagnosticirali sami američki investitori, AmCham BiH i gosti "Američkog 

biznis foruma za promociju i umrežavanje”. Ovaj skup održan je prošle godine u 

septembru u Banjoj Luci. Organizirao ga je AmCham u saradnji s Ambasadom SAD u 

BiH.   

Ambasadorica SAD Maureen Cormack pred prezentaciju ''Bijelog papira'' naglasi je da 

Američka trgovačka komora u BiH ima potpunu podršku Ambasade SAD pri rješavanju 

prepreka koje su naznačene u ovom dokumentu. 

Ona je pozvala članove Komore da se aktiviraju jer samo ujedinjeni i aktivni članovi 

stvaraju komoru koja može biti lider u donošenju uspješnih reformskih promjena u BiH. 

AmCham BiH će svoj strategijski plan predstaviti u septembru. Najavljeno je da će se 

detaljno uraditi spisak prepreka za svaki sektor posebno. 

"Ja sam sanjar, vizionar. Želim da 

mijenjam i za mene je promjena nešto 

važno i to očekujem od svojih 

saradnika, prijatelja, klijenata. Klijenti 

to baš i ne vole, ali ja se zbog toga 

neću promijeniti, nego ću promijeniti 

njih, njihovu komunikaciju i njihove 

brendove na bolje," izjavila je Vesna 

Beganović CEO&Founder agencije Via Media, te svojim pozdravom 01. juna 2018. 

godine zvanično otvorila program osme Brending konferencije koja je ove godine 

zabilježila nove rekorde po posjećenosti. Konferencija je okupila više od 500 

profesionalaca marketing industrije i predstavnika privrednog sektora. Ispred 

Udruženja poslodavaca FBiH konferenciji je prisustvovala Vedrana Živković. 

Posjetioci su kroz cjelodnevni program konferencije imali priliku upoznati se sa 

najnovijim trendovima, slušati o izazovima i potencijalima digitalizacije i 

telekomunikacijske industrije, inspirisati se iz razgovora sa jednim od najpoznatijih 

dizajnera svijeta i iz praktičnih primjera vidjeti (i osjetiti) moć neuromarketinga. Iako 

tematski različita, predavanja Davida Balfoura, majstora iskustvenog marketinga, 

Borisa Nemšića, "kralja mobilnih telekomunikacija", Dalibora Šumige, eksperta za 

neuromarketing, Karima Rashida, genija industrijskog dizajna i Lenje Faragune, "mame" 

modernog marketinga, imali su jednu zajedničku poruku. Stigla je era novog "human to 

human" marketinga.  

Osma Brending konferencija: Stigla je era novog 
marketinga, oblikovanog po mjeri čovjeka 



Univerzitet u Sarajevu je u saradnji sa gimnazijama na području KS 5. juna 2018. godine 

organizirao okrugli sto o temi „Obrazovanje – pokretač razvoja BiH" s ciljem 

unapređenja obrazovnog sektora i kreiranja atraktivnih politika za zadržavanje mladih 

u BiH. Ispred Udruženja poslodavaca FBiH okruglom stolu je prisustvovao Zlatan Dedić.

  

Tokom uvodnog obraćanja rektor UNSA Rifat Škrijelj istakao je činjenicu da akademska 

zajednica imam obavezu i dužnost da u saradnji sa sarajevskim gimnazijama, srednjim 

školama i Ministarstvom za obrazovanje, nauku i mlade KS kao i sa relevantnim 

predstavnicima poslovnog sektora pokuša ponuditi adekvatne modele doprinosa u 

rješavanju ovih problema.  

„Kroz bolje obrazovanje, koje povećava izglede za zapošljavanje na lokalnom tržištu 

rada, moramo stvoriti uvjete da mladi ljudi imaju što manje razloga da odu. Reforme 

obrazovnog sistema koje bi smanjile jaz između obrazovanja i potreba tržišta rada do 

sada nisu dale adekvatne rezultate, stoga je potrebno iznaći nove načine djelovanja 

kako bi se ovi negativni procesi zaustavili", istakao je rektor Škrijelj. 

Na okruglom stolu su razmatrana pitanja reformiranja nastavnih planova i programa 

koji bi vodili efikasnoj zapošljivosti, što je kompetencija koja omogućava da se osoba 

samostalno i samodostatno kreće kroz tržište rada kako bi realizirala svoje potencijale 

kroz održivo zapošljavanje. Na kraju okruglog stola je zaključeno da je u narednom 

periodu važno posvetiti pažnju zapošljavanju i vezama sa tržištem rada, kao i nastaviti 

rad na povezivanju gimnazija, srednjih škola i univerziteta kroz zajedničke inicijative. 

